
PABLOREMBICUACHIA YƗPƗNDAR
VAHE TIMOTEOUPE

TIMOTEO
Pablomahenduhasa Timoteo upe

1-2 Che, Pablo, aicuachía che ñehe ndeu, Tim-
oteo. Nde niha che rahɨr Tũpa reroyasa pɨpe
ereico. Che niha Jesucristo apóstol aico, yande
Pɨs̃ɨrosar Tũpa porocuaita rupi iyavei yande Yar
Jesucristo porocuaita rupi. Ahe niha yande remi-
aro. Tombou yande Ru Tũpa, yande Yar Jesucristo
oporovasasa, oporoparaɨsuerecosa ndeunde reco
tuprɨ ãgua.

Pablo, “Eicua catu porombohesa co cotɨ tẽi vahe
sui” ehi Timoteo upe

3 Iyavei acoi aipo ahe ndeu cuese che so ãgua
Macedonia ve: nde epɨta co tecua Efeso ve.
Evocoiyase eremboaracuara co ava co cotɨ tẽi
oporomboaracua vahe, toporomboaracua eme
pɨhañemoñetasa co cotɨ-cotɨ tẽi vahe rese yuvɨreco.
4 Toyapɨsaca eme avei tecocuer ipapaprɨ tẽi vahe
rese, tecocuer aracahendar ẽgüe ehi tẽi vahe rese
avei. Ahe ichui osẽ yeacasa naporai vahe yepi;
ndayande pɨt̃ɨvɨi rumo Tũpa remimbotar reroya
tuprɨ ãgua rese.

5Sese co amondoporocuaita ndeu yande yeaɨsu
ãgua yande pɨhañemoñeta catuprɨsa pɨpe, yande
reco yapɨsaca tuprɨsave, iyavei yande yeroy-
asa supi eté vahe pɨpe. 6 Esepia, amove ava
oime ichui oyearacua mocañɨ oñehe-ñehe tẽisa

pɨpe yuvɨreco. 7 Oporombohe pota tẽi Tũpa
porocuaita rese; ndosenducuai rumo oporombo-
hesayuvɨreco, “Supi tuprɨ revoyaporombohe” ehi
tẽi yuvɨreco viña.

8 Yaicua niha co porocuaita avɨye ai eté
yaiporuse Tũpa remimbotar rupi eté. 9 Yaicua
avei acoi porocuaita ndahei ava avɨye vahe upe
nara. Ahe rumo ndiporeroyai vahe mboaracua
ãgua, ndayaracua potai vahe upe nara, angaipa
viyar upe nara avei, iyavei opacatú mbahe-
mbahe tẽi aposar upe nara, nomboetei vahe
Tũpa iyavei chupendar pɨhañemoñetasa; acoi vu,
osɨ oyuca vahe; opacatu ava oporapichi vahe
upendar. 10 Acoi oyemboaguasa tẽi vahe, iyavei
cuimbahe ambuae cuimbahe rese oyapo vahe
mbahe, que cuña ambuae cuña rese avei; iyavei
acoi vɨrocua tẽi vahe mbiguai ambuae ava sui,
semirañete ai vahe; iyavei acoi, “Che amombehu
mbahe supi eté vahe” ehi tẽi angahu vahe, chupe
nara ité co porocuaita; imondosa avei opacatu
porombohesa nimarai vahe amotarẽhɨsar upe
nara. 11 Co porombohesa nimarai vahe oyoya
tuprɨ ñehesa porañete vahe poropɨs̃ɨrosa resendar
rese. Tũpa sovasaprɨ secoi, ahe che cuai vahe sese.

Pablo oparaɨsuerecosa rese, “Avɨye ndeu” ehi
Tũpa upe

12 “Avɨye ndeu” ahe yande Yar Jesucristo
upe. Ahe niha ombou pĩratasa co che ñehe ãgua.
Esepia, ahe oyeroya che rese. Sese che mondo
oñehengagüermombehu ãgua. 13Yepe che yɨpɨndar
che ñehe-ñehe tẽi sese; aseca-secaño mbahe-
mbahe tẽi che rembiapoguã yamotarẽhɨmbave

che yemboɨvate aisa pɨpe, Tũpa rumo, che
paraɨsuerecoño. Esepia, che ahese, ndahe vɨtei
Cristo reroyasar aico; ndaicua vɨtei mbahe
ayapo vahe. 14 Ẽgüe ehi yande Yar ombou catu
oporovasasa che rese iyavei ombou che oyese
yeroya ãgua iyavei che poroaɨsu ãgua Jesucristo
rese che recosa pɨpe.

15 Iya peroya co supi eté vahe, che aipota avei
opacatu oyapɨsacara yuvɨreco sese: Jesucristo ou
co ɨvɨ pɨpe ava yangaipa vahe pɨs̃ɨro ãgua. Che
rumo acoi ɨvate catu vahe yɨpɨndar aico ipãhuve.
16 Sese Tũpa che paraɨsuereco che rese rane Jesu-
cristo reco mbegüe tuprɨsa mboyecua ãgua. Ẽgüe
ehi che recocuer upe ambuae ava seroya ãgua.
Ipɨpe sui osupitɨra tecovesa apɨrẽhɨ vahe yuvɨreco.
17 ¡Sese yamondo imboeteisa apɨrẽhɨ yande Rere-
cuar ndopai vahe upe! ¡Ahe nomanoi vahe,
ndayasepiai vahe, ahe ñepei vahe Tũpa!

18-19Che rahɨr Timoteo, co amondonde cuaitarã
ndeu nde reco movɨracua ãgua mbahe tẽi re-
copɨ ãgua Cristo rese nde yeroyasa pɨpe nde
pɨhañemoñeta catuprɨsa pɨpe avei. Supi tuprɨ
cuese Tũpa reroyasar oñehe yuvɨreco nde rese
serer pɨpe. Amove ava opɨhañemoñeta tuprɨ
reroyaẽhɨsave, omocañɨ uca Tũpa rese oyeroy-
asa 20 inungar vahe Himeneo rese, Alejandro
yuvɨrecoi. Ahe che amondo Caruguar povrɨve
‘evocoiyase toicua tiñehe-ñehe tẽi eme Tũpa upe
yamotarẽhɨsave yuvɨreco’ che yapave.

2
Ñehesa yeruresa resendar

1 Iyavei no, co che opomonguerẽhɨ pe yerure
ãgua, peporandu, pemondo avei “avɨye” pe hesa
Tũpa upe opacatu ava recocuer rese. 2 Iyavei
peyerure opacatú mborerecuar rese. Evocoiyase
tayareco yande reco tuprɨ Tũpa mboetei tuprɨsa
pɨpe, yande poromboeteisa pɨpe avei. 3 Co avɨye
ité; ahe niha yande Pɨs̃ɨrosar Tũpa remimbotar.
4 Supi eté ahe oipota opacatu ava ñepɨsɨro iyavei
co porombohesa supi eté vahe cua tuprɨ ãgua.
5 Esepia, ñepeiño ité Tũpa, iyavei ñepeiño ité ava
oicatu vahe yande reraso Tũpa upe: ahe Jesu-
cristo. 6 Esepia, Jesucristo omano opacatu ava
yangaipa vahe repɨrã ipɨs̃ɨro ãgua. Ahe imombe-
husa chupendar arɨ iporavoprɨ rupi. 7 Sese che
supi eté apóstol, icuaiprɨ aico Tũpa Ñehengagüer
mombehu ãgua, ava ndahei vahe judío mbohe
ãgua, co yeroyasa rese iyavei supi eté vahe rese.
Supi eté ndopombopai.

8 Evocoiyase che aipota opacatu rupi ava
toyerure yuvɨreco. Tomopuha opo yuvɨreco
opɨhañemoñeta catuprɨsa pɨpe, ombahe
mboasɨẽhɨsa pɨpe, oyeacaẽhɨsa pɨpe avei. 9 Iyavei
cuña toyemonde tuprɨño turucuarño tẽi pɨpe
yuvɨreco. Aní chira rumo oãca moporañeteisa
pɨpe yuvɨrecoi; tomondo eme avei mbahe sendɨ ́
vahe inungar oro oyese yuvɨreco. Iyavei turucuar
sepɨ rusu vahe tomonde eme yuvɨreco. 10 Iyacatu
rumo yuvɨrecoi tuprɨra güembiapo avɨye vahe
pɨpe, inungar cuña oyemondo tuprɨ vahe Tũpa
upe yuvɨreco yepi. 11 Iyavei cuña tosendu
porombohesa oquiririsa pɨpe imboyeroyasave.
12 Ndaipotai cuña oporombohe ava rehɨi pãhuve

iyavei toyocuai eme cuimbahe. Iyacatu rumo
iquiririñora yuvɨreco. 13 Esepia, Tũpa oyapo
yɨpɨndar Adán; ipare Eva oyapo. 14 Adán ndahei
imbopaprɨ; cuña rumo oyembopa uca. Ichui
ovɨapi angaipa pɨpe. 15Oñepɨsɨrora rumo ocuaita
mboavɨyesa pɨpe oyese yeroyasa rereco pɨpe,
iporoaɨsusa pɨpe, güecomaranehɨsa pɨpe avei.

3

Tũpa reroyasar rãrosar cuaita
1 Iyavei co supi eté: acoi amove oico pota

vahe Tũpa reroyasar rãro ãgua, ahe oipota mbo-
ravɨquɨ avɨye catu vahe. 2 Sese acoi vɨreco vahe
ocuaita Tũpa reroyasar rãro ãgua, ahe secoi tuprɨra
mbahe avɨye vahe pɨpe yepi. Ipɨpe ava noñehei
chira yamotarẽhɨsave. Iyavei omendara ñepei
cuña reseño ité. Toñearo tuprɨ avei yuvɨreco, toy-
apo mbahe supi eté vahe, tiporomboetei tuprɨ
avei. Iyavei omoinguera oyepɨri ava oyepota
vahe güẽtave. Oicua aveira ava mbohe tuprɨ ãgua.
3 Iyavei ndahei chira caguar tẽi. Ndosecai chi-
aveira ovava ãgua. Iyacatu rumo seco mbegüera
opacatu ava upe. Ndoipota rai chiaveira guare-
pochi. 4 Iyavei oicua tuprɨra güẽta pɨpendar
rãro ãgua. Ombohe aveira guahɨr iporeroya ãgua,
iporomboetei ãgua avei. 5 Esepia, acoi ndoicuai
vahe güẽta pɨpendar rãro, ¿mara ehira evocoiyase
Tũpa reroyasar rãro? 6 Tũpa reroyasar rãrosar
rumo ndahei chira oipɨsɨ ramo vahe Tũpa opɨha
pɨpe. Esepia, avɨyeteramo oyemboɨvate ai tiẽtera.

Ipɨpe sui imocañɨprɨ avei secoira Caruguar nun-
gar. 7 Iyavei oyecua uca tuprɨ ranera Tũpa reroy-
asarẽhɨ pãhuve. Ahese ndipoi chira imboeteiẽhɨsa
iyavei ndovɨapi chira Caruguar povrɨve.

Tũpa reroyasar rese ihañeco vahe cuaita
8 Iyavei Tũpa reroyasar rese ihañeco vahe

yuvɨrecoira oporomboeteisa pɨpe. Tomboavɨye
oñehe. Ndahei chira caguar tẽi; ndahei chiaveira
guarepochi pota raisar tẽi. 9 Iyacatu rumo,
porombohesa supi eté vahe rese oyemboya
catura opɨhañemoñeta catuprɨsa pɨpe yuvɨreco.
10 Iyavei secoãhasa ranera. Acoi osẽ tuprɨse,
ahese toyuvɨrecoi Tũpa reroyasar rese ihañeco
vaherã. 11 Iyavei sembireco yuvɨrecoi aveira
oporomboeteisa pɨpe, nimahechiroi chira, osãro
tuprɨra güecocuer yuvɨreco, iyavei imboyeroyaprɨ
aveira opacatu mbahe rese yuvɨreco. 12 Iyavei
Tũpa reroyasar rese hañecosar ñepeiño itera
sembireco, oicua aveira guahɨr rãro tuprɨ
ãgua, güẽta pɨpendar rãro ãgua avei. 13 Esepia,
Tũpa reroyasar rese hañecosar oyapo tuprɨse
oporavɨquɨsa yuvɨreco, ipɨpe sui imboyeroyasara.
Osɨquɨyeẽhɨsave avei secoira Jesucristo reroyasa
pɨpe.

Tũpa reco oyecua ramo vahe reroya tuprɨsa
14 Che aso pɨhaivi pota nde repia. Aicuachía

rumo co che ñehe ndeu 15 acoi che aracahese,
ereicuañora rumo pe reco tuprɨ ãgua ava Tũpa
rese yuvɨrecoi vahe pãhuve; ahe acoi Tũpa oicove
vaheupendaryuvɨrecoi, oyemovɨracua tuprɨvahe



1 TIMOTEO 3:16 vii 1 TIMOTEO 4:5

yuvɨreco co porombohesa supi eté vahe mboye-
cua ãgua. 16 Supi eté tuvichá eteprɨ Tũpa reco
oyecua ramo vahe reroya tuprɨsa:
Cristo oyemoporẽhɨ yande reco nungar pɨpe yan-

deu.
Ipare Espíritu pɨpe imboyecuasa secocuer supi

tuprɨ vahe.
Iyavei Tũpa rembiguai rembiepiave secoi.
Ichui imombehusa opacatu ɨvɨ rupi; opacatu rupi

avei seroyasa.
Iyavei ipɨsɨprɨ secoi ɨvave nara.

4
Oimera ava oyepepɨ vahe Tũpa rese oyeroyasa

sui yuvɨreco coiye
1 Iyavei Espíritu aipo ehi tuprɨ yandeu: coiye,

arɨ cañɨ renonde, amove ava oyepepɨra Tũpa rese
oyeroyasa sui yuvɨreco. Omboyeroyara espíritu
oporombopa tẽi vahe, porombohesa Caruguar
suindar avei. 2 Oyapɨsacara ava aipo ehi tẽi
vahe rese, semirañete ai vahe ñehe rese avei
yuvɨreco. Ẽgüe ehira opɨhañemoñetasa mocañɨ tẽi
yuvɨreco. 3 Co ava niha, “Aní chira yamenda”
ehi tẽi ava upe yuvɨreco; “Aní chira yahu opacatu
mbahe” ehi avei chupe. Tũpa rembiapo rumo
co tembihu poromovɨracuasa. Sese Jesús reroy-
asar iyavei oicua tuprɨ vahe mbahe supi eté vahe
yuvɨrohura ‘avɨye ndeu’ ohesa pɨpe Tũpa upe
yuvɨreco. 4 Esepia, opacatu mbahe Tũpa rembi-
apo, avɨye ité. Ahe ndiyai chira yaroɨr̃o yaipɨsɨse,
“Avɨye ndeu” yande hesa pɨpe chupe. 5 Esepia,

Tũpa oñehe pɨpe yande yeroquɨse co tembihu rese,
osovasa yandeu.

Cristo rembiguai avɨye vahe resendar
6Acoi erembohese combahe rese yande rɨvɨreta

iyavei ereyemovɨracuase ñehesa poreroyasa re-
sendar rese iyavei porombohesa avɨye vahe nde
yese erereco vahe rese, ahese Jesucristo rem-
biguai avɨye vahe ereicora.

7 Ndereyapɨsacai chira rumo acoi mbahe
aracahendar co ɨvɨ pendar yapɨsaca tẽisa rese.
Eyembohe catu yande Yar uveño ité nde reco
ãgua. 8 Esepia, yepe avɨyeño chĩhi yande retecuer
yamovɨracua viña, yande Yar upe yande reco
ãgua avɨye catu opacatu yande reco uve nara.
Esepia, ahe yande pɨt̃ɨvɨira yande recove ãgua
cũritei iyavei curi yande recove ãgua. 9Co supi eté
vahe, evocoiyase yande yaroyara opacatu yepi.
10 Sese niha yaporavɨquɨ ́ eteprɨ. Esepia, yande
yayeroya ité Tũpa ndopai vahe rese, ahe opacatu
ava Pɨs̃ɨrosar, iyavei vɨroyasar Pɨs̃ɨrosar catu ité
secoi.

11Co porombohesa eremombehura ava pãhuve,
erembohe aveira sese. 12 Tipo eme ava nde
reroɨr̃o vahe chĩhivahe catu nde reco rese. Nde
rumo ereico tuprɨra Tũpa reroyasar rovaque.
Eñehe Tũpa reroyasave nde reco tuprɨsa pɨpe.
Esaɨsu tuprɨ nde yeroyasave nde recocuer
maranehɨ pɨpe. 13 Che yepota renondeve,
eyeroquɨ catu Tũpa Ñehengagüer rese opacatu
ava rovaque. Emonguerẽhɨ catu yande rɨvɨreta
iyavei erembohe tuprɨra. 14Nderepoi chira Tũpa
ndeu mbahecuasa ombou vahe sui. Esepia, ava

Jesús reroyasar rãrosar upe Tũpa omombehuse
nde cuaitarã, omondo opo nde harɨve yuvɨreco.

15 Ndehañeco catu co mbahe rese; tosepia catu
opacatu ava nde recocuer yemoingatu catusa
yuvɨreco. 16 Iyavei eñearo tuprɨ, eicua catu
nde porombohesa rese; eyemovɨracua sese ité
nde hañeco. Acoi ẽgüe erese, ipɨs̃ɨroprɨ ere-
icora; nde ñehe rese oyapɨsaca vahe avei ipɨs̃ɨroprɨ
yuvɨrecoira.

5
Mara ehira Jesús reroyasar oyepãhuve yuvɨreco

1 Eremboaracua pĩrata eme mbɨa cuacuami. Iy-
acatu rumo eremboaracuara mbegüe rupi inun-
gar nde yesupa ité sereco. Iyavei mbɨa chĩhivahe
upe ereñehe tuprɨra secocuerã rese inungar nde
rɨvrɨ upe. 2 Cuña otɨãro vahe upe avei ereñehe
tuprɨra inungar nde sɨ ité sereco; iyavei cuñatai
eremboaracua tuprɨra inungar nde reindrɨ ité er-
erecora opacatu nde reco catuprɨsa pɨpe.

3 Acoi imer mano vahecuer ité ereipɨt̃ɨvɨira
que mbahe ipane vahe rese. 4 Que oimese
imembrɨ, anise que semiariro, toyembohe rane
ocuaita mboavɨye ãgua yuvɨreco chupe. Ẽgüe tehi
guaɨsu mboyevɨ chupe, ahe niha Tũpa remimbo-
tar. 5 Iyavei acoi cuña imer mano vahecuer, acoi
supi eté ahe ae secoi vahe, ahe oyeroya ité Tũpa
rese, iyavei oyeroquɨño ité arɨ, pɨt̃u yacatu yepi.
6Osecase rumo mbahe güemimbotar yuvɨreco, ah-
ese omano vahe tẽi secocuer yuvɨrecoi. 7 Eyocuai
tuprɨ ava co ñehesa rese; ichui ndahei chira ava
ñehepora tẽi yuvɨrecoi. 8 Acoi ava rumo nosaroi

vahe omu; acoi güẽta pɨpendar nosaroi vahe avei,
ahe ndoguata iri Tũpa rese oyeroyasa rupi iyavei
mbahe tẽi catu Jesús reroyasarẽhɨ sui.

9 Icuachiasara rumo ambuae cuña imer mano
vahecuer pãhuve ɨvate catu sesenta sui iharavɨter
vahe, iyavei ñepeiño ité omer vɨreco vahecuer.
10 Icuaprɨra secocuer icatuprɨsa rese, omboacua
tuprɨse chĩhivahe oyesuindar, omoinguese ava
güẽta pɨpe, ihañecose ava Tũpa reroyasar rese
ipɨ sei ãgua, oipɨt̃ɨvɨise ava iparaɨsu vahe, oyapo
tuprɨse opacatumbahe avɨye vahe.

11 Ereicuachía eme iharavɨter ndosupitɨi vahe
sesenta cuachiar pɨpe. Esepia, amove güemimbotar
pɨpe tẽi oyepepɨ Cristo sui, omenda yupagüe
pota iri vahe. 12 Ipɨpe oimera Tũpa poronu-
pasa chupe. Esepia, yɨpɨndar oyemondo Tũpa
upeño ité oyecuachiase. Ipare rumo nomboavɨyei
eté oñehe. 13 Iyavei oɨ yacatu rupi tẽi oguatase
oico, ahese vɨrecora oatẽhɨsa, iyavei imahechiroi
tẽira, oñangareco tẽira opacatu rese, omombehu-
mbehu tẽi aveira mbahe naporai vahe. 14 Sese
co aipota acoi imer mano vahecuer cuñatai vɨte
vahe: tomenda iri, timembɨ iri avei yuvɨreco,
iyavei tosãro tuprɨ güẽta pɨpendar. Sese yamo-
tarẽhɨmbar secocuer ndahei chira oñehepora tẽi
vɨreco yuvɨreco. 15Esepia, oime ité amoveoyepepɨ
vahe güemimbotar pɨpe Caruguar rupi güeco ãgua.

16 Acoi oimese que cuña Tũpa reroyasar vɨreco
vahe que cuña imer mano vahecuer oyepɨri, ahe
toipɨt̃ɨvɨi yuvɨreco. Ahe sese evocoiyase tũparo
pendar nihañecoi chira. Ahese oicatura supi eté
imu ndipoi vahe rese hañeco ãgua yuvɨreco.

17 Iyavei acoi Tũpa reroyasar rãrosar osãro tuprɨ
vahe, ahe toipɨsɨ catuavaporopɨt̃ɨvɨisa imboyeroy-
asave. Acoi oyemondo vahe Tũpa Ñehengagüer
mombehu ãgua, ava mbohe ãgua avei, ahe co
poropɨt̃ɨvɨisa oipɨsɨ catura. 18Esepia, aracahendar
icuachiaprɨ pɨpe aipo ehi: “Ereiyuru ãpɨchi rene
tɨvi oporavɨquɨ vahe trigo cambesar” ehi. Iyavei
aipo ehi: “Mbɨa oporavɨquɨ vahe iyacatu oipɨsɨra
oporavɨquɨ reprɨ” ehi.

19 Iyavei nde, ndereroyai chira mbahe
omombehu vahe Tũpa reroyasar osãro vahe
yamotarẽhɨsave yuvɨreco. Oimese que ñuvɨrío
sepiasar, quembosapɨ, ahese ramo ereroyara.

20Acoioimese rumoangaipaaposar ipãhuve,ah-
ese eremboaracuara opacatu ava rovaque. Evo-
coiyase ambuae osɨquɨyera angaipa apoẽhɨ ãgua
yuvɨreco.

21 Iyavei che orocuai Tũpa rovaque, Jesucristo
rovaque iyavei opacatu Tũpa rembiguai ɨva
pendar rovaque avei: ereyapo tuprɨra co
mborocuaita, nderemomahuatɨi chira ava
imboaracua nde remimbotar rupi tẽi. 22 Ndahei
chira pɨhaivi eresenoi mbɨa mborocuaita rese
ihañeco vaherã. Avɨyeteramo nde rese pãve
mbahe oimera. Eñearo tuprɨ nde recomaranehɨsa
pɨpe.

23 Nde rɨe mbaherasɨsa upe ndereɨhui chira ɨ
güeraño tẽi, chĩhimi rumo uva rɨcuer ereɨhuñomira
chupe.

24 Amove ava angaipa oyecua tuprɨ oyeupe po-
randu ãgua renonde. Oime rumo acoi oñomi vahe
oangaipa yuvɨreco. Ipare tẽi icuasa. 25 Inungar
avei acoi mbahe ava rembiapo oime avɨye vahe

oyecua tuprɨ vahe no, acoi ndoyecuai vahe ité
nañomisai chira.

6
1 Iyavei co ava mbiguai Jesús reroyasar, ahe

oyeroya tuprɨra güerecuar yuvɨreco ava oñehe-
ñehe tẽiẽhɨãguaTũpa rer rese, yandeporombohesa
rese avei no. 2Acoi co mbiguai vɨrecose güerecuar
Tũpa vɨroya vahe yuvɨreco, ahese ndovɨrecoi
chira imboyeroyaẽhɨsa Jesús reroyasar recosa
rese. Iyacatu rumo omboyeroya tuprɨ catura
güerecuar yuvɨreco. Esepia, serecuar oipɨsɨ
vahe iporavɨquɨsa, ahe Jesús reroyasar saɨsuprɨ
yuvɨrecoi yepi.

Tũpa rese yande pɨhañemoñetasa sepɨrusu vahe
nungar
Eporombohe, emombehu co mbahe: 3 oimese

oporombohe vahe oyesuindar pɨhañemoñetasa
co cotɨ tẽi vahe rese, ndoyoyai vahe yande
Yar Jesucristo porombohesa avɨye vahe rese,
ndoyoyai vahe avei yande yembohesa Tũpa
rese yande yeroya tuprɨsa rese, 4 ẽgüe ehi vahe
oyemboɨvate ai tẽi mbahe renducuaẽhɨsave.
Iyavei oporandu-randu tẽi ñehesa rese secoãha
ãgua inungar imbaheasɨ vahe. Ichui osẽ
mbahe pota raisa, ñemoɨrosa, ñehe-ñehe tẽisa,
yemboyeroyaẽhɨsa 5 iyavei iporoacasa ndopai
vahe ava yaracua rai vahe pãhuve. Ndoicuai rumo
mbahe supi tuprɨ vahe yuvɨreco. Ipɨhañemoñeta
Tũpa rese omahenduhasa pɨpe mbahe rereco atɨ
ãgua yuvɨreco viña. 6 Yayembovɨhañose mbahe
yande rembiereco rese, ahese Tũpa rese yande
pɨhañemoñetasa inungar mbahe sepɨrusu vahe

yandeu. 7 Esepia, ndayarui eté niha mbahe
yahase co ɨvɨ pɨpe iyavei ndayarasoi chiaveira
mbahe yamanose yande yeupi. 8 Iyacatu rumo
yarecose yande remihura, yande yemonde ãgua
avei, sese yayembovɨhañora yaico. 9Amove rumo
ava, “Mbahe rerecosar ité taico” ehi tiẽte viña,
ndoyemovɨracuai rumo tecoãhasa upe. Ipare
ovɨapi mbahe tẽi pɨpe, setá mbahe pota raisave,
ipɨpe oyeecomomara. Ipare oyemocañɨ tẽi.
10 Esepia, guarepochi pota raisa sui osẽ opacatu
mbahe naporai vahe. Amove ava ipota raisa pɨpe
oyepepɨ Tũpa reroyasa sui iyavei omombaraɨsu
güecocuer ipɨpe ahe ae yuvɨreco.

Tũpa rese yande reco vɨr̃acuasa
11 Nde rumo, Tũpa rese ereico vahe, eyepepɨ

opacatu co nungar mbahe naporai vahe sui. Eico
nde reco ɨṽisa pɨpe, ndemahenduhaño ité Tũpa
rese. Eroya, esaɨsu, eñemosa avei eico nde reco
mbegüesave. 12 Eyemovɨracua ité mbahe tẽi uve
Tũpa reroyasa rese. Erepoi rene tecovesa apɨrẽhɨ
vahe sui, sese niha Tũpa oñehe ndeu. Iyavei er-
emombehu ité niha Tũpa reroyasa nde reco ãgua
ava eta rovai. 13CũriteiTũpa rovaque, ahe opacatu
mbahe moingovesar iyavei Jesucristo rovaque,
ahe niha omombehu tuprɨ ité supi eté vahe Pon-
cio Pilato rovai, che orocuai 14 ndererovai chira
che remimombehu ‘tipo eme, mara ehi, ehi tẽi
vahe yuvɨreco ndeu’ che yapave. Nderepoi chi-
etera co nde reco tuprɨsa sui acoi ouse yande Yar
Jesucristo. 15 Acoi oyepotase arɨ imombehuprɨ
curi, ahese Tũpa omboyevɨra Guahɨr. Ahe niha
ñepeivaheño ité imboeteiprɨ, secopĩrata catuvahe.

Aheño ité nihamborerecuar ɨvate catu vahe rere-
cuar. 16 Aheño ité teco apɨrẽhɨ vahe, tesapesa
secoi; ndipoi oyemboya vahe sese, ndipoi eté que
ava osepia vahe. ¡Ẽgüe tehi, imboeteiprɨ tasecoi
opacatu opĩratasa apɨrẽhɨ vahe rese!

17 Acoi imbahe eta vahe co ɨvɨ pɨpe eyocuai:
toyemboɨvate ai eme, iyavei toyeroya rai eme
ombahe eta rese tẽi yuvɨreco. Esepia, ahe ẽgüe
ehi tẽi vahe. Iyacatu rumo Tũpa rese oyero-
yara yuvɨreco. Ahe niha opacatu mbahe icatuprɨ
vahe ombou yandeu nara yande rembiporuguã.
18 Eyocuai avei evocoi ava: toyuvɨrecoi mbahe
yar nungar mbahe avɨye vahe aposa pɨpe. Iyavei
toyemoingatuño acoi mbahe vɨreco vahe mboy-
aho ãgua ambuae ava upe yuvɨreco. 19Evocoiyase
vɨrecora mbahe avɨye vahe, apɨrẽhɨ vahe oyeupe
nara yuvɨreco curi tecovesa supi eté vahe rereco
ãgua.

Timoteo cuaitarã ipa vahe
20 Timoteo, esãro tuprɨ co porombohesa supi

tuprɨ vahe Tũpa ombou vahe ndeu. Ereyapɨsacai
rene ava tẽi pɨhañemoñetasa ẽgüe ehi tẽi vahe rese,
iyavei porombohesa co cotɨ tẽi vahe rese avei.
Esepia, amove ava aipo ehi co porombohesa rese,
“Co ité, yande mboaracuara” ehi tuprɨ tẽi vahe
yuvɨreco chupe. 21 Ipɨpe sui niha amove ava oyavɨ
Tũpa reroyasa yuvɨreco.
Avɨye, yande Aposar tande rovasa. Aipo rupive.

